
1 - Vísur Íslendinga
Jónas Hallgrímsson 1835 * J.L.Heiberg
Hvað er svo glatt sem góðra vina fundur

er gleðin skín á vonarhýrri brá?

Eins og á vori laufi skrýðist lundur

lifnar og glæðist hugarkætin þá;

og meðan þrúgna gullnu tárin glóa

og guðaveigar lífga sálaryl

þá er það víst að bestu blómin gróa

í brjóstum sem að geta fundið til.

Það er svo tæpt að trúa heimsins glaumi

því táradöggvar falla stundum skjótt,

og vinir berast burt á tímans straumi

og blómin fölna á einni hélunótt.

Því er oss best að forðast raup og reiði

og rjúfa hvergi tryggð né vinarkoss;

en ef vér sjáum sólskinsblett í heiði

að setjast allir þar og gleðja oss.

2 - Vér göngum svo léttir í lundu
Freysteinn Gunnarsson  * Felix Körling
Vér göngum svo léttir í lundu, 

því lífsgleðin blasir oss við.

Vér lifum á líðandi stundu 

við lokkandi söngvanna klið. Tra-ralla-lalla-la...

Vér göngum og syngjum hér saman, 

því söngurinn hann er vort mál,

og nú verður glaumur og gaman, 

nú gleðjist hver einasta sál. Tra-ralla-lalla-la...
3 - Hér komum við á vinafund

Óli Kr. Jónsson
Hér komum við á vinafund

og vekjum gamanmál

með góðum hug á góðri stund

og gleðin vermir sál.

En áhyggjurnar lönd og leið

við látum fara í dag.

Við treystum okkar tryggðabönd 

og tökum saman lag.

Við matarborð skal hildi háð

og hart að veigum sótt.

Í fótamennt við drýgjum dáð

og dönsum fram á nótt.

En áhyggjurnar lönd og leið

við látum fara í dag.

Við treystum okkar tryggðabönd 

og tökum saman lag.
4 - Játning

Tómas Guðmundsson * Sigfús Halldórsson
Enn birtist mér í draumi sem dýrlegt ævintýr

hver dagur, sem ég lifði í návist þinni.

Svo morgunbjört og fögur í mínum huga býr

hver minning um vor sumarstuttu kynni.

Og ástarljóð til þín verður ævikveðjan mín

er innan stundar lýkur göngu minni.

Þá birtist mér í draumi sem dýrlegt ævintýr

hver dagur sem ég lifði í návist þinni.
5 - Litla flugan

Sigurður Elíasson * Sigfús Halldórsson
Lækur tifar létt um máða steina.

Lítil fjóla grær við skriðufót.

Bláskel liggur brotin milli hleina.

Í bænum hvílir íturvaxin snót.

Ef ég væri orðin lítil fluga

ég inn um gluggann þreytti flugið mitt

og þó ég ei til annars mætti duga

ég eflaust gæti kitlað nefið þitt.
6 - Komdu inn í kofann minn
Davíð Stefánsson * E. Kalman
Komdu inn í kofann minn er kvölda og skyggja fer.
Þig skal aldrei iðra þess að eyða nótt hjá mér.

Við ævintýraeldana er ýmislegt að sjá

og glaður skal ég gefa þér allt gullið sem ég á.

Tíu dúka tyrkneska og töfraspegla þrjá,

níu skip frá Noregi og naut frá Spáníá

austurlenskan aldingarð og íslenskt höfuðból

átta gráa gæðinga og gylltan burðarstól,

eyrnahringi, ennisspöng og alabastursskrín,

hundrað föt úr fílabeini full með þrúguvín

og lampa þann sem logaði og lýsti Aladdín.

Komdu inn í kofann minn er kvölda og skyggja fer.

Alltaf brennur eldurinn á arninum hjá mér. 
Ég gleymdi einni gjöfinni og gettu hver hún er.

Ég gleymdi einni gjöfinni, ég gleymdi sjálfum mér.
7 - Kvæðið um fuglana
Davíð Stefánsson * Atli Heimir Sveinsson
Snert hörpu mína himinborna dís,

svo hlusti englar guðs í Paradís.

Við götu mína fann ég fjalarstúf

og festi á hann streng og rauðan skúf.

Úr furutré sem fann ég út við sjó

ég fugla skar og líka úr smiðjumó.

Í huganum til himins oft ég svíf

og hlýt að geta sungið í þá líf.

Þeir geta sumir synt í læk og tjörn

og sumir verða alltaf lítil börn.

En sólin gyllir sund og bláan fjörð

og sameinar með töfrum loft og jörð.

Ég heyri í fjarska villtan vængjaþyt.

Um varpann leikur heimsins perluglit.
Snert hörpu mína, himinborna dís,
og hlustið, englar guðs í Paradís.
8 - Í Skólavörðuholtið hátt 
Þórbergur Þórðarson * Atli Heimir Sveinss
Í Skólavörðuholtið hátt

hugurinn skoppar núna.

Þar var áður kveðið kátt

og kalsað margt um trúna.

Þar var Herdís, þar var smúkt,

þar skein sól í heiði.

Þar var ekki á hækjum húkt

né hitt gert undir leiði.

Ef þú ferð á undan mér

yfrí sælli veröld

taktu þá á móti mér

með þín sálarkeröld,

En ef ég fer á undan þér

yfrí sælustraffið

mun ég taka á móti þér.

Manga gefur kaffið.
9 - Undurfagra ævintýr

Árni úr Eyjum * Oddgeir Kristjánsson
Undurfagra ævintýr

ágústnóttin hljóð

um þig syngur æskan hýr 

öll sín bestu ljóð.
Ljósin kvikna, brennur bál,

bjarma slær á grund.

Ennþá fagnar sérhver sál

sælum endurfund.
Glitrandi víf og vín

veita mér stundarfrið.

Hlæjandi ljúfa líf

ljáðu mér ennþá bið.
Undurfagra ævintýr

ágústnóttin hljóð

hjá þér ljómar ljúf og hýr

lífsins töfraglóð.
10 - Bjartar vonir vakna

Árni úr Eyjum * Oddgeir Kristjánsson

Bjartar vonir vakna í vorsins ljúfa blæ.

Bjarmar yfir björgum við bláan sæ.

Fagur fuglasöngur nú fyllir loftin blá.

Brjóstin ungu bifast af blíðri þrá.

Í æðum ólgar blóð

í aftansólar glóð -

ég heyri mildan hörpuslátt.

Ég heyri huldumál

er heilla mína sál

við hafið svalt og safírblátt.
Komdu vina kæra og komdu út með sjó.

Bylgjur klettinn kyssa í kvöldsins ró.

Viltu með mér vaka, þú veist ég elska þig.

Komdu vina kæra og kysstu mig.
11 - Undir bláhimni

Magnús Gíslas á Vöglum  * Joe Lyons, Sam C. Hart

Undir bláhimni blíðsumars nætur

barst’u í arma mér rósfagra mey.
Þar sem döggin í grasinu grætur

gárast tjörnin í suðrænum þey.

Ég var snortinn af yndisleik þínum

ástarþráin er vonunum felld.

Þú ert ljósblik á lífshimni mínum -

þú ert ljóð mitt og stjarna í kveld.

Ég vil dansa við þig meðan dunar

þetta draumblíða lag sem ég ann.

Meðan fjörið í æðunum funar

og af fögnuði hjarta mitt brann.

Og svo dönsum við dátt - þá er gaman

meðan dagur í austrinu rís.

Og þá leiðumst við syngjandi saman
út í sumarsins paradís.

12 - Maístjarnan

Halldór Kiljan Laxness * Jón Ásgeirsson

Ó, hve létt er þitt skóhljóð, og hve lengi ég beið þín.

Það er vorhret á glugga, napur vindur sem hvín,

en ég veit eina stjörnu,  eina stjörnu sem skín,

og nú loks ertu komin, þú ert komin til mín.

Það eru erfiðir tímar, það er atvinnuþref,

ég hef ekkert að bjóða, ekki ögn sem ég gef,

nema von mína og líf mitt hvort ég vaki eða sef,

þetta eitt sem þú gafst mér það er allt sem ég hef.

En í kvöld lýkur vetri sérhvers vinnandi manns

og á morgun skín maísól, það er maísólin hans,

það er maísólin okkar, okkar einingarbands,

fyrir þér ber ég fána þessa framtíðarlands.
13 - Kátir voru karlar
Geir Sigurðsson Zöega
Kátir voru karlar á kútter Haraldi

til fiskiveiða fóru frá Akranesi

og allir komu þeir aftur 
og enginn þeirra dó.

Af ánægju út að eyrum - 
hver einasta kerling hló.

:,: Hún hló, hún hló, 
hún skelli-skelli-hló. :,:
14 - Sestu hérna hjá mér
Jón frá Ljárskógum * Lag frá Hawaí
Sestu hérna hjá mér, ástin mín.

Horfðu á sólarlagsins roðaglóð.

Særinn ljómar líkt og gullið vín

léttar bárur kveða þýðan óð.

Við öldunið og aftanfrið

er yndislegt að hvíla þér við hlið.

Hve dýrlegt er í örmum þér

að una og gleyma sér.

15 - Hafið, bláa hafið

Örn Arnarson * Friðrik Bjarnason
Hafið, bláa hafið, hugann dregur.

Hvað er bak við ystu sjónarrönd?

Þangað liggur beinn og breiður vegur.

Bíða mín þar æskudraumalönd.

Beggja skauta byr

bauðst mér aldrei fyrr.

Bruna þú nú, bátur minn,

svífðu seglum þöndum,

svífðu burt frá ströndum, -

fyrir stafni haf og himinninn.

16 - Einu sinni á ágústkvöldi
Jónas Árnason * Jón Múli Árnason
Einu sinni á ágústkvöldi

austur í Þingvallasveit

gerðist í dulitlu dragi

dulítið sem enginn veit

nema við og nokkrir þrestir

og kjarrið græna inní Bolabás

og Ármannsfellið fagurblátt

og fannir Skjaldbreiðar

og hraunið fyrir sunnan Eyktarás.
Þó að æviárin hverfi

út á tímans gráa rökkur-veg

við saman skulum geyma þetta ljúfa leyndarmál,

landið okkar góða, þú og ég.
17 - Á Sprengisandi

Gr Th 1861  * Sigv Kald/Sigf Einarsson
Ríðum, ríðum og rekum yfir sandinn,

rennur sól á bak við Arnarfell.

Hér á reiki er margur óhreinn andinn

úr því fer að skyggja á jökulsvell.

:,: Drottinn leiði drösulinn minn,

drjúgur verður síðasti áfanginn. :,:

Þei, þei, þei, þei, þaut í holti tófa,

þurran vill hún blóði væta góm,

eða líka einhver var að hóa

undarlega digrum karlaróm.

:,: Útilegumenn í Ódáðahraun

eru kannski að smala fé á laun. :,:

Ríðum, ríðum, rekum yfir sandinn

rökkrið er að síga á Herðubreið.

Álfadrottning er að beisla gandinn

ekki er gott að verða á hennar leið.

:,: Vænsta klárinn vildi ég gefa til

að vera kominn ofan í Kiðagil. :,:

18 - Nú er vetur úr bæ
Jónas Hallgrímsson
Nú er vetur úr bæ,

rann í sefgrænana sæ
og þar sefur í djúpinu væra.

En sumarið blítt

kemur fagurt og frítt

meður fjörgjafarljósinu skæra.

19 - Vakna, Dísa, vakna nú
Friðrik A. Friðriksson * E.F. Christiani
Vakna! Dísa. Vakna nú!

Veltu þér úr fleti.

Vakna! segi ég, vakna þú!

vond er þessi leti.

Björt í suðri sólin skín,

sveifla piltar ljáum.

Hátt og ótt í eggjum hvín

er þeir granda stráum.

  Tjú, tjú, tjú, tjú, ...

Dísa, þetta draumaslór

dámar mér nú ekki,

ljáin orðin alltof stór

ætti að nást í flekki.

Þegar slíkur þurrkur er

þyrfti fólk að vaka.

Fram úr! stelpa, flýttu þér!

farðu strax að raka!

  Raka, raka, raka, raka, ...

Dísa var að dansa í nótt,

Dísa þarf að lúra,

Dísu er svo draumarótt,

Dísa vill því kúra.

Átök mörg og orðin reið

ekkert henni bifar.

Sólin gengur sína leið -

sífellt klukkan tifar.

  Títítítí ...
20 - Vertu til er vorið kallar á þig
Tryggvi Þorsteinsson * Rússn. þjóðlag
Vertu til er vorið kallar á þig.

Vertu til að leggja hönd á plóg.

Komdu út því sólskinið vill sjá þig

sveifla haka og rækta nýjan skóg.

21 - Yfir kaldan eyðisand
Kristján Jónsson, Fjallaskáld 1842 - 1869
Yfir kaldan eyðisand

einn um nótt ég sveima.

Nú er horfið Norðurland,

nú á ég hvergi heima.
22 - Í rökkurró
Freysteinn Gunnarsson

Í kvöld þegar ysinn er úti

og annríkið hverfur og dvín,

þá komum við saman og syngjum

uns sjöstjarna á himninum skín.

Því andinn á heiðríkan himin

í hvíld eftir stormþungan dag

og allt sem er göfugt til gleði,

það geymist í söngvum og brag.

Þó vindsvalur vetur sé úti

og vorblíðan langt suðrí geim

þá syngjum við sólskin í bæinn

og sumarið til okkar heim.

23 - Undir Dalanna sól
Hallgrímur Jónsson frá Ljárskógum
Undir Dalanna sól, 
við minn einfalda óð,

hef ég unað 
við kyrrláta för.

Undir Dalanna sól 
hef ég lifað mín ljóð

ég hef leitað 
og fundið mín svör.

Undir Dalanna sól 
hef ég gæfuna gist,

stundum grátið 
en oftar í fögnuði kysst.

Undir Dalanna sól 
á ég bú mitt og ból

og minn bikar, minn arin, 
minn svefnstað og skjól.

24 - Stóð ég úti í tunglsljósi
Heine/J. Hallgr 1844 * Björgv Guðm/danskt þjóðlag

Stóð ég úti’ í tunglsljósi, stóð ég út við skóg,

stórir komu skarar, af álfum var þar nóg. 

Blésu þeir á sönglúðra og bar þá að mér fljótt

:,: og bjöllurnar gullu á heiðskírri nótt. :,:

Hleyptu þeir á fannhvítum hestum yfir grund

- hornin jóa gullroðnu blika við lund -

eins og þegar álftir af ísa grárri spöng

:,: fljúga suður heiði með fjaðraþyt og söng :,:

Heilsaði' hún mér drottningin og hló að mér um leið

hló að mér og hleypti hestinum á skeið.

Var það út af ástinni ungu sem ég ber?

:,: eða var það feigðin sem kallar að mér? :,:

25 - Góða tungl 

Enslin/Stgr. Thorst.  * Þýskt þjóðl

Góða tungl, um loft þú líður

ljúft við skýja silfurskaut,

eins og viljinn alvalds býður 

eftir þinni vissu braut.

Öllum þreyttum ljós þitt ljáðu,

læðstu um glugga sérhvern inn.

Lát í húmi hjörtun þjáðu

huggast blítt við geislann þinn.

